
AtmAnusandhAnam

આત્માનુસન્ધાનમ્

ત્રય્યન્તતતિસંસિદ્ધશુદ્ધવિદ્યૈકગોચરઃ ।
અનાદ્યન્તઃ પરાત્માસૌ જયત્યાનન્દસુન્દરઃ॥ ૧॥
શ્રીમત્પરશિવેન્દ્રશ્રીદેશિકાનાં વયં મુદા ।
અદ્વૈતાનન્દમાધ્વીકમઙ્ઘ્રિપદ્મમુપાસ્મહે ॥ ૨॥
શ્રીદેશિકોક્તવેદાન્તનામસાહસ્રમધ્યગાન્ ।
કાંશ્ચિન્નામમણીન્પદ્યદામભિર્ગ્રથયામ્યહમ્॥ ૩॥
અચ્યુતોઽહમનન્તોઽહમતર્ક્યોઽહમજોઽસ્મ્યહમ્ ।
અવ્રણોઽહમકામોઽહમસઙ્ગોઽસ્મ્યભયોઽસ્મ્યહમ્ ॥ ૪॥
અશબ્દોઽહમરૂપોઽહમસ્પર્શોઽસ્મ્યહમવ્યયઃ ।
અરસોઽહમગન્ધોઽહમનાદિરમૃતોઽસ્મ્યહમ્॥ ૫॥
અક્ષરોઽહમલિઙ્ગોઽહમજરોઽસ્મ્યકલોઽસ્મ્યહમ્  ।
અપ્રાણોઽહમમૂર્તોઽહમચિન્ત્યોઽસ્મ્યકૃતોઽસ્મ્યહમ્॥ ૬॥
અન્તર્યામ્યહમગ્રાહ્યોઽનિર્દેશ્યોઽહમલક્ષણઃ ।
અગોત્રોઽહમમાત્રોઽહમચક્ષુષ્કોઽસ્મ્યવાગહમ્॥ ૭॥
અદૃશ્યોઽહમવર્ણોઽહમખણ્ડોઽસ્મ્યહમદ્ભુતઃ ।
અશ્રુતોઽહમદૃષ્ટોઽહમન્વેષ્ટવ્યોઽમરોઽસ્મ્યહમ્॥ ૮॥
અવાયુરસ્મ્યનાકાશોઽતેજસ્કોઽવ્યભિચાર્યહમ્ ।
અમતોઽહમજાતોઽહમતિસૂક્ષ્મોઽવિકાર્યહમ્॥ ૯॥
અરજસ્કોઽતમસ્કોઽહમસત્ત્વોઽસ્મ્યગુણોઽસ્મ્યહમ્ ।
અમાયોઽનુભવાત્માહમનન્યોઽવિષયોઽસ્મ્યહમ્॥ ૧૦॥
અદ્વૈતોઽહમપૂર્વોઽહમબાહ્યોઽહમનન્તરઃ ।
અશ્રોત્રોઽહમદીર્ઘોઽહમવ્યક્તોઽહમનામયઃ॥ ૧૧॥

અદ્વયાનન્દવિજ્ઞાનઘનોઽસ્મ્યહમવિક્રિયઃ ।
અનિચ્છોઽહમલેપોઽહમકર્તાસ્મ્યહમક્ષયઃ॥ ૧૨॥
અવિદ્યાકાર્યહીનોઽહમવાઙ્મનસગોચરઃ ।
અનલ્પોઽહમશોકોઽહમવિકલ્પોઽસ્મ્યતિજ્વલન્॥ ૧૩॥
આદિમધ્યાન્તહીનોઽહમાધારોઽસ્મ્યહમાતતઃ ।
આત્મચૈતન્યરૂપોઽહમહમાનન્દચિદ્ઘનઃ॥ ૧૪॥
આનન્દામૃતરૂપોઽહમાત્મસંસ્થોઽહમાન્તરઃ ।
આપ્તકામોઽહમાકાશાત્પર આત્મેશ્વરોઽસ્મ્યહમ્॥ ૧૫॥
ઈશાનોઽસ્મ્યહમીડ્યોઽહમહમુત્તમપૂરુષઃ ।
ઉત્કૃષ્ટોઽહમુપદ્રષ્ટાહમુત્તરતરોઽસ્મ્યહમ્॥ ૧૬॥
કેવલોઽહં કવિઃ કર્માધ્યક્ષોઽહં કરણાધિપઃ ।
ગુહાશયોઽહં ગુપ્તોઽહં ચક્ષુષશ્ચક્ષુરસ્મ્યહમ્॥ ૧૭॥
ચિદાનન્દોઽસ્મ્યહં ચેતા ચિદ્ઘનશ્ચિન્મયોઽસ્મ્યહમ્ ।
જ્યોતિર્ભયોઽસ્મ્યહં જ્યાયાઞ્જ્યોતિષાં જ્યોતિરસ્મ્યહમ્॥ ૧૮॥
તમસઃ સાક્ષ્યહં તુર્યાત્તુર્યોઽહં તમસઃ પરઃ ।
દિવ્યો દેવોઽસ્મિ દુર્દર્શો દ્રષ્ટા ધ્યેયો ધ્રુવોઽસ્મ્યહમ્॥ ૧૯॥
નિત્યોઽહં નિરવદ્યોઽહં નિષ્ક્રિયોઽસ્મિ નિરઞ્જનઃ ।
નિર્મલો નિર્વિકલ્પોઽહં   નિરાખ્યાતોઽસ્મિ નિશ્ચલઃ॥ ૨૦॥
નિર્વિકારો   નિત્યપૂતો નિર્ગુણો નિઃસ્પૃહોઽસ્મ્યહમ્ ।
નિરિન્દ્રિયો નિયન્તાહં નિરપેક્ષોઽસ્મિ નિષ્કલઃ॥ ૨૧॥
પુરુષઃ પરમાત્માહં પુરાણઃ પરમોઽસ્મ્યહમ્ ।
પરાવરોઽસ્મ્યહં પ્રજ્ઞાપ્રપઞ્ચોપશમોઽસ્મ્યહમ્॥ ૨૨॥
પરામૃતોઽસ્મ્યહં પૂર્ણઃ પ્રભુરસ્મિ પુરાતનઃ ।
પૂર્ણાનન્દૈકબોધોઽહં પ્રત્યગેકરસોઽસ્મ્યહમ્॥ ૨૩॥
પ્રજ્ઞાત્માહં પ્રશાન્તોઽહં પ્રકાશઃ પરમેશ્વરઃ ।
બહુધા ચિન્ત્યમાનોઽહમહં બ્રહ્માદિવન્દિતઃ॥ ૨૪॥
બુદ્ધોઽહં ભૂતપાલોઽહં ભારૂપો ભગવાનહમ્ ।
મહાદેવો મહાનસ્મિ મહાજ્ઞેયો મહેશ્વરઃ॥ ૨૫॥

વિમુક્તોઽહં વિભુરહં વરેણ્યો વ્યાપકોઽસ્મ્યહમ્ ।
વૈશ્વાનરો વાસુદેવો વિશ્વતશ્ચક્ષુરસ્મ્યહમ્॥ ૨૬॥
વિશ્વાધિકોઽહં વિશદો વિષ્ણુર્વિશ્વકૃદસ્મ્યહમ્   ।
શુદ્ધોઽસ્મિ શુક્રઃ શાન્તોઽહં શાશ્વતોઽસ્મિ શિવોઽસ્મ્યહમ્॥ ૨૭॥
સર્વભૂતાન્તરાત્માહમહમસ્મિ સનાતનઃ ।
સર્વેશ્વરોઽહં સર્વજ્ઞઃ સૂક્ષ્મઃ સર્વગતોઽસ્મ્યહમ્॥ ૨૮॥
અહં સકૃદ્વિભાતોઽહં  સ્વે મહિમ્નિ પ્રતિષ્ઠિતઃ ।
સર્વાન્તરઃ સ્વયઞ્જ્યોતિઃ સર્વાધિપતિરસ્મ્યહમ્॥ ૨૯॥
સર્વભૂતાધિવાસોઽહં સર્વવ્યાપી સ્વરાડહમ્ ।
સમસ્તસાક્ષી સર્વાત્મા સર્વભૂતગુહાશયઃ॥ ૩૦॥
સર્વેન્દ્રિયગુણાભાસઃ સર્વેન્દ્રિયવિવર્જિતઃ   ।
સ્થાનત્રયવ્યતીતોઽહં સર્વાનુગ્રાહકોઽસ્મ્યહમ્॥ ૩૧॥
સચ્ચિદાનન્દપૂર્ણાત્મા સર્વપ્રેમાસ્પદોઽસ્મ્યહમ્ ।
સચ્ચિદાનન્દમાત્રોઽહં સ્વપ્રકાશોઽસ્મિ સદ્ઘનઃ॥ ૩૨॥
સત્યસ્વરૂપઃ સન્માત્રઃ સિદ્ધઃ સર્વાત્મકોઽસ્મ્યહમ્ ।
સર્વાધિષ્ઠાનસન્માત્રસ્વાત્મા બન્ધહરોઽસ્મ્યહમ્॥ ૩૩॥
સર્વગ્રાસોઽસ્મ્યહં સર્વદ્રષ્ટા સર્વાનુભૂરહમ્ ।
સ્વતન્ત્રોઽસ્મિ સુવિસ્પષ્ટઃ સુવિભાતોઽસ્મ્યહં હરિઃ॥
અહં હરો હૃધિસ્થોઽહં હેતુદૃષ્ટાન્તવર્જિતઃ   ।
ક્ષેત્રજ્ઞઃ પરમાત્માહં શ્રીમદ્દેશિકસૂક્તિતઃ॥ ૩૫॥
ઇત્થમાત્માનુસન્ધાનપરો યઃ પુરુષો ભવેત્ ।
સોઽવિદ્યાક્લેશનિર્મુક્તો બ્રહ્મૈવ ભવતિ સ્વયમ્॥ ૩૬॥
ઇત્યાત્માનુસન્ધાનં સમાપ્તમ્॥
ઇતિ શ્રીસદાશિવેન્દ્રસરસ્વત્યા વિરચિતં આત્માનુસન્ધાનં સમ્પૂર્ણમ્ ।

